
Erhvervsministeriap suliassaqarfigisaani, nunat tamalaat akornanni aningaaserinermik 

ingerlatsivinnut Kalaallit Nunaanni suliaqartunut immikkut akuersissuteqarnissaq 

pillugu inatsisissatut siunnersuut pillugu Inatsisartut aalajangiiffigisassaatut 

siunnersuut 

Aningaasaqarnermut Akileraartarnermullu Naalakkersuisumit saqqummiunneqartoq 

 

pillugu 

 

Aningaasaqarnermut Akileraartarnermullu Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Aningaasaqarnermut Akileraartarnermullu Ataatsimiititaliap suliarinninnermini ilaasortarai: 

 

Inatsisartunut ilaasortaq Erik Jensen, Siumut, siulittaasoq 

Inatsisartunut ilaasortaq Pele Broberg, Naleraq, siulittaasup tullia 

Inatsisartunut ilaasortaq Jørgen Rosbach, Demokraatit  

Inatsisartunut ilaasortaq Margrethe Thaarup Andersen, Demokraatit 

Inatsisartunut ilaasortaq Mariane Paviasen, Inuit Ataqatigiit 

 

 

UKA 2025-mi ulloq 25. september siullermeerinninnerup kingorna ataatsimiititaliap siunner-

suut misissorpaa. 

 

Siunnersuutip imarisaa siunertaalu 

Kalaallit Nunaanni suliassaqarfinni suli tiguneqarsimanngitsuni nunat tamalaat akornanni 

aningaasalersuinermik ingerlatsivinnut malittarisassanik ilaatitsinnginnissamut 

Naalakkersuisunut isumaqatigiissuteqarnikkut Inuussutissarsiornermut Ministerip 

piginnaatinnissaa inatsisissatut siunnersuummi siunertarineqarpoq. Malittarisassat atuuttut 

kiisalu Inuussutissarsiornermut Ministerip akisussaaffiisa ataani siunissami malittarisassatut 

akuerineqarunnartut piginnaatitsissummi ilaatinneqarput. 

 

Danmarkimi nunat tamalaat akornanni aningaasalersuinermik ingerlatsiviit ilaat, Danmarkip 

ilaasortaaffigisai, malittarisassat ilaannit tassungalu ilanngullugu assersuutigalugu 

aningaasalersuinermik ingerlatsinermut malittarisassat ilaat ilaatinneqanngillat. 

Tamatumunnga pissutaavoq ingerlatsiviit atuunnerat EU-mi malittarisassianit imaluunniit 

naalagaaffiit akornanni isumaqatigiissutinit, Danmarkip akuersissutigisimasaanit, 

malittarisassiuunneqarmata. 

 

Kalaallit Nunaat EU-mi ilaasortaanngilaq, taamaattumillu EU-mi malittarisassiat ilaatigut 

aningaasalersuinermik ingerlatsiviit atuunnerannik malittarisassiisut akuersissutigisimanagit. 

Taamaattumillu nunat tamat akornanni aningaasalersuinermik ingerlatsiviit, Danmarkip 

ilaasortaaffigisai, Danmarkimi pisinnaatitaaffimmik assinginik pisut Kalaallit Nunaanni 

pisinnaatitaaffeqanngissinnaapput. 

 

Inatsisissatut siunnersuuteqarnermi tunngaviorpiarpoq Kalaallit Nunaata aamma Europæiske 

Investeringsbankip (EIB) tunngaviusumik isumaqatigiissuteqarsinnaanissaannik 

kissaateqarneq. EIB-p Kalaallit Nunaanni suliniutini peqataasinnaanissaanut tamanna 

pisariaqarpoq. Piginnaatitsissuteqarnermi nunat tamalaat akornanni aningaasalersuinermik 

ingerlatsiviit Kalaallit Nunaannit isumaqatigiissuteqarnissamik kissaateqarfigineqartut aamma 

ilanngunneqarput. Inatsisissatut siunnersuummili nunat tamalaat akornanni 

aningaasalersuinermik ingerlatsiviit Danmarkimit ilaasortaaffigineqartut taamaallaat 

ilaatinneqarput. 

 

Siunnersuutip Inatsisartuni siullermeerneqarnera 

Siullermeerinninnermi siunnersuut nalinginnaasumik taperserneqarpoq. Pissutsit arlallit 

siunnersuutip siullermeerneqarnerani oqaatigineqartut suliareqqinneqarnissaat 

pisariaqartinneqartoq oqaatigineqarpoq. Tamanna tunngavigalugu siunnersuut 

Aningaasaqarnermut Akileraartarnermullu Ataatsimiititaliamut innersuunneqarpoq. 

 

Tusarniaanermut akissutit 

Siunnersuut piffissami ulloq 10. juni 2025-mit ulloq 4. juli 2025-mut tamanut 

tusarniaassutigineqartoq siunnersuuteqartup paasissutissiissutigaa. Inuussutissarsiornermut, 

Aatsitassanut, Nukissiuutinut, Inatsisit Atuutsinneqarnerannut Naligiissitaanermullu 

Naalakkersuisoqarfik ingerlatseqatigiiffinnut, kukkunersiuinermut naatsorsuutinullu inatsisinut 

tunngatillugu inatsisissatut siunnersuutip atuuffianut tunngasumik oqaaseqaateqarpoq. 

Siunersiuinerup kingorna oqaaseqaat inatsisissatut siunnersuummut ilanngunneqanngilaq. 

Taamattaaq naalakkersuisoqarfik teknikimut tunngasunik allanik oqaaseqaateqarpoq, taakkulu 

naapertuuffii malillugit aalajangiiffigisassatut siunnersuummut ilanngunneqarput. 

 

Siunnersuutip aningaasaqarnikkut kingunerisassai 

Siunnersuutip piviusunngortinneqarnerani aningaasaqarnikkut kingunerisassat siunnersuummi 

nalunaarneqartut malillugit siunnersuut namminermi Namminersorlutik Oqartussanut, 

inuussutissarsiortunut innuttaasunulluunnit aningasaqarnikkut kinguneqartussatut 

naatsorsuutigineqanngilaq. Aningaasaqarnikkut kingunerisassatut allaaserineqartut 

ataatsimiititaliamit tusaatissatut tiguneqarput. 



 

16.10.25 UKA2025/20 

 

3 

____________ 

UKA2025/20 

J.nr.: 01.31.03-00099 

J.nr.: 01.25.01/25EM-LABU-00020 

 

 

Ataatsimiititaliap siunnersuummut oqaaseqaatai 

Siunnersuut siullermeerneqarami nalinginnaasumik taperserneqartoq ataatsimiititaliamit 

maluginiarneqarpoq.  

 

Nunat tamalaat akornanni aningaasalersuinermik ingerlatsiviit nunani allani ingerlatsinerminni 

atugassarititaasunut sanilliunneqarsinnaasunik atugassaqartinneqarlutik Kalaallit Nunaanni 

ingerlatsisinnaanissaat siunnersuutikkut periarfissiissutigineqarmat ataatsimiititaliamit 

pingaartinneqarpoq. Tassuunakkut nunat tamalaat akornanni aningaasalersuinermik 

ingerlatsiviit suleqatiginerisigut Kalaallit Nunaata nunatsinni inuiaqatigiinnit 

piviusunngortinneqarsinnaasunik iluaqutissinneqarsinnaanera qulakkeerneqassaaq. 

 

Siunissami tunngaviusunik isumaqatigiissuteqarnissamut aammalu nunani tamalaani 

suleqatinik, tassungalu aallaqqaammut ilanngullugu EIB-mik, qaninnerusumik 

suleqateqarnissamut inatsit tunngavissat ilagimmassuk ataatsimiititaliamit 

iluarisimaarneqarpoq. Inatsit aningaasalersuinermik suliassaqarfiup eqaannerulernissaanut 

peqataaqataassaaq aammalu Kalaallit Nunaanni tamarmi sulianiutinut aningaasaliinissamut 

aningaasaliisartut nunani allaneersut kajumilersinneqarnissaannut peqataaqataasinnaalluni. 

 

Inuussutissarsiornermut Ministerip nalunaarummik atuutsitsilernissaa siunnersuutip  

kingunerissagaa ataatsimiititaliamit maluginiarneqarpoq, taamaaliornikkullu 

Naalakkersuisunut isumaqatigiissuteqarnikkut nunat tamalaat akornanni aningaasalersuinermik 

ingerlatsiviit, Danmarkimit ilaasortaaffigineqartut, Kalaallit Nunaanni suliassaqarfinni 

Kalaallit Nunaannit tiguneqarsimanngitsuni malittarisassanut ilaannginnissaat pillugu 

malittarisassanik erseqqinnerusunik aalajangersaanissamut Inuussutissarsiornermut Ministeri 

piginnaatinneqassalluni. 

 

Immikkoortoq UKA2025/168 siullermeerinninnermi innersuussutigineqartoq 

ataatsimiititaliamit maluginiarneqarpoq ”Suliassaqarfik Aningaasarsiornikkut 

iluarsiissuteqartarneq nakkutilliinerlu, Namminersornermut inatsit naapertorlugu liste II imm. 

24, Kalaallit Nunaanni oqartussaaffigineqalernissaanut Naalagaaffeqatigiinni oqartussanut 

isumaqatigiinniarnerit aallartinneqarnissaat siunertaralugu saaffiginninnissaannut 

Naalakkersuisut peqquneqarnissaat Inatsisartunut aalajangiiffissatut siunnersuut.” 

Oqaluuserisassani immikkoortoq 168-imut innersuussinermi tunngavigineqarpoq siunnersuutit 

imminnut ataqatigiinnerat, tassa aningaasalersuisarnermik malittarisassiuussinerup 

nakkutilliinerullu tiguneqarnerisigut siunnersuutit matumanisut ittut suliarineqarneqartarnerat 

oqinnerulersissinnaammassuk. 

Oqaluuserisassani immikkoortut taakku marluk imminnut mattutinngitsut ataatsimiititaliamit 

nalilerneqarpoq. Immikkoortoq UKA2025/168 suliassaqarfimmik tigusinissamut 

tunngassuteqarpoq, suliassarli matumani pineqartoq Inuussutissarsiornermut Ministereqarfiup 

suliassaqarfigisaani, nunat tamalaat akornanni aningaasalersuinermik ingerlatsivinnut Kalaallit 

Nunaanni suliaqartunut immikkut akuersissuteqarnissaq pillugu inatsisissatut siunnersuutip 

akuerinissaanik aalajangernissamut tunngassuteqarluni. Tamanna tunngavigalugu 

immikkoortut immikkut suliarineqarput. Immikkoortut arlaata akuerineqarnera 

itigartinneqarneraluunniit aappaanut sunniuteqanngitsumik pisinnaassaaq. 

 

 

Ataatsimiititaliap inassuteqaatai 

Siunnersuut akuerineqassasoq ataatsimiititaliap isumaqatigiittup inassutigaa 

Taamatut oqaaseqaateqarluni isumaliutissiissummilu allassimasutut paasinnilluni 

ataatsimiititaliap siunnersuut aappassaaniigassanngortippaa. 

